
Fræna vidaregåande skole - Byggeprogram for Marine fag 

Naturbruk(Marine fag) – Byggje-/romprogram 

 

Bakgrunn 

Fylkestinget gjorde under sak T-33/14, Fræna vidaregåande skole - utviklingsplan 

2014, følgjande vedtak: 

 

1. Fylkestinget godkjenner framlagt utviklingsplan datert april 2014 som grunnlag 

for vidare opprustingsarbeid/nybygg ved Fræna vidaregåande skole. 

 

2. Fylkestinget godkjenner at det blir arbeidd vidare med planane om nye 

praksisareal for naturbruk. Dersom det føreslegne tiltaket er nybygg eller kjøp, skal 

det leggast fram eiga sak om dette. 

 

3. Framdrift for vedtekne byggesteg må tilpassast løyvingar i budsjett og 

økonomiplan. 

  

Det var i saka om utviklingsplan for Fræna vidaregåande skole lagt til grunn at 

funksjonsprogrammering for marine fag i Ålesund skulle danne mal også for nye 

praksisareal ved Fræna vidaregåande skole.  

 

Byggeprogrammet er utforma i samsvar med gjeldene regler for saksgang i 

fylkeskommunale byggeprosjekt vedtatt i sak T-35/92, revidert i sak T-88/15.  

 

Dette programmet omfattar i hovudsak praksisdelen av utdanningsprogrammet, 

men på grunn av at det truleg blir stor geografisk avstand til skolen, vil ein måtte 

ha lokale for teoriundervisning og nokre kontorplassar for lærarane. 

 

Møre og Romsdal fylkeskommune v/Fræna vidaregåande skole har fått tildelt ein 

laksekonsesjon (undervisningskonsesjon).  Denne vil gje betydelige inntekter som 

kan brukast til å finansiere leigekostnader eller evt. investeringsutgifter. 

 

Byggje-/romprogram 

I utviklingsplanen for Fræna vidaregåande skole er det vedteke følgjande 

dimensjonering av Naturbruk(marine fag): 

 

 Vg1 Naturbruk - 21 elevar 

 Vg2 Fiske og fangst – 14 elevar 

 Vg2 Akvakultur – 7 elevar 

Dato: Referanse: Vår saksbehandlar:  

17.02.2016 10091/2016 Nirmalaraj Selvakumarasamy  



 
 
 

 Dette gjev behov for om lag 7 lærarar og assistentar 

Møre og Romsdal fylkeskommune brukar FEF modellen i planlegging av skolebygga 

sine, men den gjev ingen føringar for praksis-/verkstadareal til Naturbruk. I 

samband med utarbeiding av byggeprogram for skolane i Ålesund vart det gjort eit 

grundig arbeid, med mellom anna synfaring på skolar i Sør-Trøndelag og Nordland. 

Byggeprogrammet for marine fag i Ålesund, var tenkt å skulle bli ein standard for 

fylkeskommunen, og er derfor lagt til grunn for byggeprogrammet for Fræna vgs, 

med nokre lokale tilpassingar. 

 

Oppsummering av romprogram:  

FUNKSJON NETTOAREAL 

Lærararbeidsplassar/kopi 17 m2 

Teorirom 77 m2 

Verkstadar/praksisareal 615 m2 

Garderobar 99 m2 

Drift/reinhald 17 m2 

Totalt nettoareal 825 m2 
 

Med ein BN-faktor på 1,45 for nybygg vil bruttoarealet for funksjonane i 

programmet utgjere 1196 m2. 

 

Romprogrammet tek utgangspunkt i at skolen organiserer undervisninga si omlag 

som dei gjer i dag, der elevane får det vesentlege av teoriundervisninga ved skolen 

i Elnesvågen og praksisdelen av undervisninga er lokalisert i ytste delen av 

kommunen. Praksislokala skal vere innretta på å gje opplæring innan 

programområda "Vg2 fiske og fangst" og "Vg2 Akvakultur" og grunnleggjande 

opplæring for Vg1-elevane. Skolen har eigen båt som ein del av opplæringstilbodet. 

 

Elevane har praksis på fiskebåt og oppdrettsanlegg i samarbeid med næringa. 

 

Lokalisering – Eige/leige 

Praksislokala til skolen er i dag plassert i leigde lokale/brygge ved Håsundet i 

Harøysund/Fræna. Plasseringa er i akseptabel avstand til skolen (om lag 15 min. 

køyretid), men lokala har ikkje ein standard og utforming som er i samsvar med 

skolen sitt behov.  

 

Det er lite truleg at ein kan finne lokale/brygge som er i samsvar med 

byggeprogrammet og som ligg nær nok skolen til at elevane kan få undervisning på 

begge stadar utan unødig lang reisetid. Det må også vere ein fornuftig avstand til 

aktuelle samarbeidspartnarar i næringa. Ein vil derfor kartlegge aktuelle 

moglegheiter for lokalisering i nærområdet og innhente tilbod om kjøp eller 

leigeavtalar. Det er i hovudsak to alternative moglegheiter for å løyse skolen sitt 

behov: 

1. Fylkeskommunen inngår leigeavtale der utleigar tilpassar bygningsmasse og 

brygge til skolen sitt behov(byggeprogram). 

2. Fylkeskommunen kjøper eigedom/brygge og gjer bygningsmessige tiltak for 

å få dette best mogeleg i samsvar med byggeprogram. 

 

 

 

 

 

 



 
 
 

Økonomi 

Møre og Romsdal fylkeskommune v/ Fræna vidaregåande skole fekk 1. april 2015 

ein undervisningskonsesjon for oppdrett av laks på 780 tonn av Fiskeridirektoratet. 

Denne konsesjonen vert leigd ut til fylkeskommunen sine samarbeidsbedrifter: 

Lerøy Midt AS, Marine Harvest AS og Salmar Rauma AS. Fylkeskommunen har 

inngått ein samarbeidsavtale med desse bedriftene der bedriftene leiger 

konsesjonen mot faste årlige leigeinntekter på kroner 2 000 000 og ei variabel leige 

avhengig av lakseprisen. Denne variable leigeinntekta kan variere frå ingenting til 

nokre millionar pr. år.  

 

Nybyggkostnadane for praksislokala vil vere i storleik 25.000 kr/m2, då desse kan 

førast opp med kvalitet tilsvarande industribygg. Samla vil dette gi ein totalkostnad 

på om lag 30 millionar kroner. Med utgangspunkt i LCC-kostnad for 

produksjonsbygg på kr. 1710,-kr/m2/år(Norsk prisbok), gjev dette ein totalkostnad 

på om lag 2.000.000,-kr/år. 

 

Kostnadar knytt til erverv/leige av tomt er halde utanom. 

 

Framdrift 

Vidare framdrift vil i stor grad avhenge av kva alternativ ein får fram når ein skal 

kartleggje aktuelle plasseringar. Dersom ein finn eit godt alternativ for å leige, vil 

utleigar vere ansvarleg for bygningsmessige tiltak. Om det blir vurdert som eit 

betre alternativ å bygge sjølve, vil ein følgje vedtekne reglar og retningsliner for 

vedtekne byggjeprosjekt. 

Med normal framdrift i arbeidet bør byggjestart/ombygging kunne skje sommaren 

2017 med ferdigstilling i løpet av 2018. Arbeidet må prosjekterast før det kan 

gjerast greie for ein detaljert framdriftsplan 

 

 

Vurdering 

Det er i byggjeprogrammet gjort greie for kva funksjonar og areal som er tilrådd å 

etablere som praksislokale for utdanningsprogrammet Naturbruk(Marine fag ved 

Fræna vidaregåande skole). Desse lokala er tenkt realisert enten gjennom ei 

leigeavtale, eller ved at fylkeskommunen bygger sjølv.  

 

Leigeutgifter eller investering er tenkt finansiert ved hjelp av inntektene frå 

laksekonsesjonen. Som det går fram av saka er inntektene minimum 20 mill. over 

ein tiårs periode. Dersom inntektene i verste fall ikkje skulle bli høgare enn dette vil 

ein ha ein differanse på om lag 10 mill. mellom inntektsgrunnlaget og 

investeringskostnader ved nybygg. Det er sannsynleg at ein ender opp med anten 

eit leigeforhold eller ein kombinasjon av å kjøpe brukt og nybygg/tilpassing av 

eksisterande. Ein vil då kunne halde investeringane innanfor den tilgjengelege 

ramma som inntektene frå laksekonsesjonen gjev. Dersom ein ikkje finn andre 

løysingar enn å bygge nytt, er det fylkesrådmannen si vurdering at ein likevel bør 

halde seg innanfor den ramma som inntektene frå konsesjonen gjev. Dette kan 

gjerast anten ved ein kombinasjon av å leige og eige, eller ei gradvis utbygging 

tilpassa inntektene. 

 

 

 

 

 

 

 



 
 
 

 

Forslag til vedtak: 

Fylkesutvalet godkjenner det framlagte byggeprogrammet for Fræna vidaregåande 

skole – Marine fag.  

 

 

Ottar Brage Guttelvik 

fylkesrådmann 

 

Per Olaf Brækkan 

byggje- og 

vedlikehaldssjef 

